5-mavzu: Ta’lim mazmuni.
Reja:
1. O’qitish va ta’lim maqsadi. Umumiy o’rta ta’lim maktabi vazifalari.
2. Ta’lim mazmunini belgilash
3. Ta’lim mazmunini belgilovchi davlat hujjatlari

Tayanch so’z va iboralar: Ta’lim mazmuni,ta’limni mazmunini belgilovchi davlat hujjatlari, ta’lim metodlari, ta’lim vositalari
O’qitish va ta’lim maqsadi. Umumiy o’rta ta’lim maktabi vazifalari.
  XIX asr oxiri XX asr boshlarida aqliy rivojlanishida farqi bo‘lgan ta’lim oluvchilarni o‘qitishda individuallashtirishga e’tibor qaratish masalasi ayniqsa dolzarb ahamiyat kasb etadi. Shunga mos ravishda ta’limning tanlab o‘qitish shakli yuzaga keldi. Bu AQShda Batov va Yevropada Manncheyms tizimlarida yaqqol seziladi.[footnoteRef:2] [2: Joyce, B., Calhoun, E., Hopkins, D «Pedagogy, Teaching Practices» 2004. 12-18-b] 

Ta’lim o’quvchilarga nazariy bilimlarni berish asosida ularning bilish qobiliyatlarini o’stirish, ularning amaliy ko’nikma, malakalari va dunyoqarashini shakllantirishga yo’naltirilgan jarayon bo’lib, ushbu tushuncha negizida shaxsning tanqidiy fikrlashi, yaratishi, borliqda sodir bo’layotgan hodisalarni o’zaro aloqadorlik nuqtayi nazaridan baholay olishi ham aks etadi.
Ta’lim tushunchasi, shuningdek, ajdodlar tomonidan to’plangan ijtimoiy ahamiyatli tajribalarning avlodlarga doimiy uzatilishini ta`minlovchi tizimli jarayoni ham sanaladi.
Shaxsni ijtimoiylashtirish uni jamiyat tomonidan tan olingan xulq- atvor me`yorlari, bilim hamda qadriyatlar tizimini o’zlashtirishdan iborat ijtimoiy hayotga jalb etish jarayonidir.
Ta’lim mazmuni tizimlashtirilgan bilim, ko’nikma va malakalar, qarashlar, ishonchlar to’plami, o’quv-tarbiyaviy ishlarni tashkil etish natijasida erishilgan amaliy tayyorgarlikning ma`lum darajasi bilan belgilanadi.
Ta’lim mazmunining asosiy tarkibiy qismlaridan biri bo’lgan bilimlar muhim ijtimoiy qadriyat ham sanaladi. U individning ijtimoiylashishi, odamning sotsium (ijtimoiy muhit)ga kirishiga yordam beradi. O’tgan asrda ta’lim mazmunini siyosiylashtirishga, urinishga qaratilgan harakatlarning yuzaga kelganligi uning mazmunini belgilashda ekstensiv vondashish (miqdoriv — sonini ko’pavtirish) yetakchi o’rin egalladi. Natijada ta’lim mazmuni o’quv fanlari sonining doimiy ortib borish hisobiga kengaytirildi, ta’lim jarayonida tayyor bilimlarni berish asosida, o’quvchilarda bilim, ko’nikma va malakalarini shakllantirishga e’tibor qaratilib, o’quvchi shaxsini rivojlantirish masalasi o’z yechimini topmadi.
So’nggi yillarda, ta’limni insonparvarlashtirish yo’lida, ta’lim mazmunini aniqlashda shaxsga-yo`naltirilgan yondashuv asosiy o’rinni egallay boshladi. Bunday yondashish V.V.Krayevskiy, I.Ya.Lerner, M.N. Skat Kin (Rossiya); M.Ochilova, N.N.Azizxo’jayeva, N.Sayidahmedov, F.R.Yuzlikayev (O’zbekiston)larning ishlarida o’z aksini topdi.
Masalan, V.V.Krayevskiy, I.Ya.Lernerlar ta’lim mazmuni deganda, shaxsni har tomonlama rivojlantirishni ta`minlovchi pedagogik bilim, ko’nikma va malakalar to’plami, ijodiy faoliyat tajribasi hamda emotsional-irodaviy munosabat tajribasini tushunadilar.
Demak, shaxsga yo’naltirilgan yondashishga muvofiq ta’lim mazmuni mohiyatini aniqlashda asosiy qadriyat bilim emas, balki odamning o’zi hisoblanadi. Bunday yondashuv shaxsning ta’lim olish, ma`naviy, madaniy va hayotiy talab-ehtiyojlarini qondirish, rivojlanayotgan shaxsga nisbatan samimiy munosabatda bo’lishi ta’lim mazmunini erkin tanlash imkonini beradi.
An`anaviy pedagogika deyarli faqat odamning ijtimoiy mohiyatini tan olganligi bois, ta’limning maqsadi insonning jamiyat a`zosi sifatida rivojlanishi, unda ijtimoiy ahamiyatli sifatlarining shakllanishi isoblanadi.
Mustaqillik yillarida, O’zbekiston Respublikasida ta’lim jamiyat va davlatning ma`naviy, ijtimoiy, iqtisodiy, madaniy rivojlanishi asosi deb e`lon qilindi. Ta’limning maqsadi mustaqil fikrlaydigan, ma`naviy- axloqiy jihatdan yetuk, har tomonlama rivojlangan shaxsni tarbiyalashdan iborat. 
                        Umumiy o’rta ta’lim maktabi vazifalari.
2.1 Maktabning asosiy maqsadi o`quvchilarni davlat ta`lim standartlariga muvofiq, o`qitish va tarbiyalash hamda shaxsning ta`lim olishga doir  KONSTITUTSIYAVIY huquqini ro`yobga chiqarishdan iboratdir.
2.2 Maktab o`quvchilarga ta`limning davlat boshqaruvi organlari tomonidan tasdiqlangan o`quv rejasi va dasturlari asosida fan asoslaridan bilimlarning zarur hajmini beradi, ulardagi tashkilotchilik qobiliyatlari va amaliy tajriba ko`nikmalarini rivojlantiradi, ta`limning keyingi bosqichini (akademik litsey va kasb - hunar kollejlari) ongli ravishda mustaqil  ravishda tanlashlariga ko`maklashadi. 
2.3 Maktab ta`lim-tarbiya ishlarini har bir shaxs, jamiyat va davlat manfaatlarini ko`zlagan holda amalga oshiradi, o`quvchilarning har tomonlama kamol topishi uchun qulay shart-sharoitlar, shu jumladan, ularnining o`z ustida mustaqil ishlashlari hamda qo`shimcha bilim olishlari uchun (shartnoma asosida) imkoniyatlar yaratadi.
2.4Maktab ta`lim sohasida quyidagi  vazifalarni hal etishni o`z- zimmasiga oladi:
- o`quvchilarga irqi, millati, dini, mazxabi, kelib chiqishidan qat`iy nazar umumiy o`rta ta`lim olish uchun imkoniyatlar yaratib beradi;
- ta`limning uzluksizligini va izchilligini, insonparvarligi va demokratikligini, ilmiyligi va dunyoviyligini ta`minlaydi;
- bilimdon, qobiliyatli va iste`dodli yoshlarini qo`llab- quvvatlaydi va rag`batlantiradi; 
- o`quvchilarda foydali mehnat qilish, ijodiy va mustaqil fikrlash ko`nikmalarini shakllantiradi, kasb tanlashga va atrof-olamga ongli munosabatni hosil qiladi;
- milliy hamda umumbashariy qadriyatlarni uzviy birlashtirish asosida o`quvchilarda yuksak ma`naviy-axloqiy fazilatlarni tarkib toptiradi, o`z Vatani va xalqiga sodiq, fuqaroni shakllantiradi;
- ta`lim dasturlariga nisbatan yagona va tabaqalashtirilgan yondanshuvni ta`minlaydi.
Maktablardagi umumiy o`rta ta`limdan pirovard natijada quyidagi natijalarga erishiladi: 
- bilimli, barkamol, madaniyatli shaxslarni shakllantirish, ularni oila, jamiyat, davlat oldidagi ma`suliyatni to`la anglaydigan va egallagan bilimlarini hayotga tatbiq eta biladigan shaxs sifatida kamol toptirish;
- axloqan pok, jismonan baquvvat, Vatanga sadoqatli, fidoyi inson, izlanuvchan, tashabbuskor SOG`LOM avlodni yetkazib berish;
- ta`lim oluvchilarni o`rta maxsus o`quv muassasalari (akademik litsey, kasb-hunar kollejlari)da o`qishlarini davom ettirishlari uchun tayyorlashdan iboratdir.

Ta’lim mazmunini belgilash.
Ta’lim mazmuni o’qitish jarayonining muhim komponentlaridan biri hisoblanadi.
Bu ma`lum ilmiy bilimlar, ko’nikma va malakalar tizimi hisoblanib, uni o’zlashtirish o’quvchilar aqliy, jismoniy qobiliyatlarining har tomonlama rivojlanishini, ularda dunyoqarash, axloq va xulqiy odatlarni shakllanishini hamda ijtimoiy mehnatga tayyorgarlikni ta`minlaydi.
Ta’lim mazmunida butun insoniyat to’plagan ijtimoiy tajribalarning barcha elementlari qamrab olingan. Shaxsni kelajakka tayyorlashga xizmat qiladigan ta’limning mazmuni o’z maqsadi va xarakteri jihatidan quyidagicha turlarda yoki ko’rinishda amalga oshiriladi: maktabgacha ta’lim, umumiy o’rta ta’lim, o’rta maxsus va kasb-hunar ta’limi, oliy ta’lim va oliy ta’limdan keyingi ta’lim.
Ta’lim mazmunini belgilashda «Ta’lim to’g`risida»gi Qonun, «Kadrlar tayyorlash milliy dasturi», ta’limga aloqador davlat hujjatlari va eng muhimi, davlat ehtiyoji va xususiy ehtiyoj, ya’ni davlat yoki ayrim shaxslar tomonidan qo’yilgan maqsad metodologik asos, ma`lum buyurtma hisoblanadi.
Jumladan, O’zbekiston Respublikasining «Ta’lim to’g`risida»gi Qonunining 7-moddasiga, «Kadrlar tayyorlash milliy dasturi»ning 3-qismi 3.2; 3.3; 3.3.1; 3.3.2; 3.3.3 -bandlariga ko’ra idoraviy bo’ysunishi va mulkchilik shaklidan qat`iy nazar ta’lim muassasalarining barcha turlari uchun majburiy bo’lgan davlat ta’lim standartlari (DTS)belgilanadi. Chunki DTS kadrlar tayyorlash sifatiga, ta’lim mazmuniga qo’yiladigan talablarni; ta’lim oluvchilar tayyorgarligining zarur va yetarlicha darajasini hamda ta’lim muassasalarini bitiruvchilarga qo’yiladigan malakaviy talablarni; o’quv yuklamasining zarur hajmini; ta’lim muassasalari faoliyatini va kadrlar tayyorlash sifatini baholash tartibi va mexanizmini belgilaydi. (DTS to’g`risidagi Nizom, «O’zbekiston ovozi» gazetasi, 1998 yil 6 yanvar soni).
Yuqoridagilardan kelib chiqib, biz ta’lim turlarining mazmunini umumiy asosda belgilovchi quyidagi me`yorlarga to’xtalib o’tmoqchimiz:
a) maktabgacha ta’lim.
Ushbu ta’lim bola shaxsini sog`lom va yetuk, maktabda o’qishga tayyorlangan tarzda shakllantirish maqsadini ko’zlaydi.
Bu ta’lim 6-7 yoshgacha oilada, bog`chalarda va mulk shaklidan qat`iy nazar, boshqa ta’lim muassasalarida olib boriladi.
b) umumiy o’rta ta’lim.
 Boshlang`ich ta’lim (1-4-sinf) umumiy o’rta ta’lim olish uchun zarur bo’lgan savodxonlik, bilim va ko’nikma asoslarini shakllantirishga qaratilgan.
 Umumiy o’rta ta’lim (1-9-sinf) bilimlarning zarur hajmini  beradi,  mustaqil  fikrlash,  tashkilotchilik qobiliyati va amaliy tajriba ko’nikmalarini rivojlantiradi, ta’limning navbatdagi bosqichini tanlashga yordam beradi.
v) o’rta maxsus, kasb-hunar ta’limi.
O’rta maxsus, kasb-hunar ta’limi olish maqsadida har kim umumiy o’rta ta’lim asosida akademik litseyda yoki kasb-hunar kollejida o’qish yo’nalishini ixtiyoriy ravishda tanlash huquqiga ega. Akademik litseylar va kasb-hunar kollejlari egallangan kasb-hunar bo’yicha ishlash huquqini beradigan hamda bunday ish yoki ta’limni navbatdagi bosqichda davom ettirish uchun asos bo’ladigan o’rta maxsus, kasb-hunar ta’limini beradi.
1.Akademik litseylar o’quvchilarning intellektual qobiliyatlarini jadal o’stirishni, ularning chuqur tabaqalashtirilgan va kasb-hunarga yo’naltirilgan bilim olishlarini ta`minlaydigan uch yillik o’rta maxsus o’quv yurtidir.
2.Kasb-hunar kolleji o’quvchilarning kasb-hunarga moyilligi, mahorat va malakasini chuqur rivojlantirishni, tanlangan kasblar bo’yicha bir yoki bir necha ixtisos olishni ta`minlaydigan uch yillik o’rta maxsus o’quv yurtidir.
g) oliy ta’lim.
Oliy ta’lim yuqori malakali mutaxassislar tayyorlaydi. Oliy ma`lumotli mutaxassislar tayyorlash oliy o’quv yurtlarida (universitet, akademiya, institut va oliy maktabning boshqa ta’lim muassasalarida) o’rta maxsus, kasb-hunar ta’limi asosida amalga oshiriladi.
Oliy ta’lim ikki bosqichga: davlat tomonidan tasdiqlagan namunadagi oliy ma`lumot to’g`risidagi hujjatlar bilan dalillanuvchi bakalavriat va magistraturaga ega.
1. Bakalavriat - oliy ta’lim yo’nalishlaridan biri bo’yicha puxta bilim beradigan, o’qish muddati kamida 4 yil bo’lgan tayanch oliy ta’limdir.
2. Magistratura - aniq mutaxassislik bo’yicha bakalavriat negizida kamida ikki yil davom etadigan oliy ta’limdir.
3. Fuqarolar ikkinchi va undan keyingi oliy ta’limni shartnoma asosida olishga haqlidirlar.
d) oliy ta’limdan keyingi ta’lim
Oliy o’quv yurtidan keyingi ta’lim jamiyatning yuqori malakali ilmiy va ilmiy-pedagogik kadrlarga bo’lgan ehtiyojlarini qondirishga qaratilgandir. Oliy o’quv yurtidan keyingi ta’limni oliy o’quv yurtlari va ilmiy-tadqiqot muassasalarida (aspirantura, adyunktura, doktorantura, mustaqil tadqiqotchilik) olish mumkin.
Ilmiy va ilmiy pedagog kadrlar tayyorlash, ilmiy darajalar, unvonlar berish tartibi qonun hujjatlarida belgilangan.
Maktabgacha, o’rta umumiy, o’rta maxsus va kasb-hunar, hamda oliy ta’lim mazmunini shakllantirish, DTS asosida belgilash uchun quyidagilar nazarda tutilishi kerak:
Jamiyat va davlat buyurtmasiga mos kelishi, Ya’ni barkamol avlodni tarbiyalash maqsadiga muvofiq bo’lishi kerak.
Ta’lim mazmuniga kirgan materialning yuksak ilmiy va amaliy darajasi tahminlanishi zarur.
O’qitish jarayonining real imkoniyatlarini hisobga olish zarur (ta’lim qonuniyatlari, prinsiplari, metod va tashkil etishformalari, o’quvchilarning umumiy aqliy, jismoniy rivojlanishi, maktab o’quv-uslubiy va moddiy-texnik imkoniyatlari).
Maktabda o’rganiladigan barcha o’quv materiallari nuqtai nazaridan ta’lim mazmunini konstruktsiyalash va tatbiq etishda ijtimoiy adolatni ta’minlash.
Fanlar asosining mazmunini belgilash uchun pedagogikada quyidagi mezonlar tizimi ishlab chiqilgan:
Barkamol avlodni tarbiyalash vazifalarining ta’lim mazmunida yaxlit ifodalanishi.
Asosiy fanlarga kiritilgan mazmunning ilmiy va amaliy jihatdan yuqori darajada bo’lishi.
Mazmun murakkabligi o’quvchilarning shu yoshdagi real o’quv imkoniyatlariga mos kelishi.
Ushbu predmetni o’rganish uchun voqeaga nisbatan mazmunning to’g`ri kelishi.
Barcha ta’lim turlarida mazmunning xalqaro tajribalarni hisobga olib belgilanishi.
Ta’lim mazmunini mavjud o’quv-uslubiy va moddiy bazani hisobga olib belgilash.
Fan-texnika, madaniyat sohasida erishilgan yutuqlar, olingan natijalar.
Fan va ishlab chiqarishda yangi yo’nalishlarning yuzaga kelishi.
Kishilar psixologiyasining ijtimoiy muhitdan kelib chiqib o’zgarishi.
    10.Fandagi integratsion jarayonlarni hisobga olish.
    11.Davlat va huquqiy ehtiyojdan kelib chiqish.
Shunga ko’ra, hozirgi zamon fani taraqqiyoti darajasida, birinchi navbatda, uning nazariy asosi, umumlashgan tushuncha va kategoriyalarning o’zlashtirilishi hisobga olinishi zarur.
Hozirgi zamon bosqichida ta’lim mazmunini belgilovchi muhim g`oyalar (asoslar). Ta’lim mazmuni bu jamiyatning shaxsni ma`naviy rivojlanishi darajasiga qo’yilgan talablar, jamiyatning ijtimoiy tajriba va madaniyatini aks ettirgan ijtimoiy buyurtmasi modelidir.
Ijtimoiy tajriba quyidagi to’rt element bilan tavsiflanadi:
· inson tabiat, jamiyat haqidagi bilimlari;
· faoliyatning ko’nikma, malaka va usullari;
· yangi vazifalarni hal etish bo’yicha ijodiy faoliyat tajribasi;
· atrofdagilar bilan o’zaro emotsional (hissiy) — qadriyatli munosabatlar tajribasi.
Shularga muvofiq zamonaviy didaktika g`oyalariga ko’ra ta’lim mazmunining tarkibida quyidagilar o’z aksini topadi: 1) olam haqidagi bilimlar; 2) faoliyatni amalga oshirish usullari tajribasi; 3) ijodiy faoliyat tajribasi; 4) atrof-muhitga hissiy-qadriyatli munosabat tajribasi.
Bilim va ko’nikmalar ijodiy faoliyat asosi bo’lib qolishi mumkin, lekin faoliyatga tayyorlik uchun kafolat bo’la olmaydi. Atrof-muhitga hissiy munosabatda bo’lish u haqida bilish, lekin ularga to’g`ridan to’g`ri bog`liq bo’lmaslikni nazarda tutadi. Shaxsda atrof-muhitga hissiy munosabatni rivojlantirish uchun ta’lim jarayonida muntazam ravishda majmuaviy tadbirlarni tashkil etish zarur.
Ilmiy asoslangan ta’lim mazmunini qanday aniqlash mumkin? Ta’lim mazmuniga nima ta`sir ko’rsatadi? U nimaga bog`liq bo’ladi?
Ta’lim mazmunini aniqlovchi asosiy omillar quyidagilardan iborat bo’ladi:
· fan, texnika, madaniyatning jamiyatda rivojlanganligi darajasi;
· ta’limning maqsad va vazifalari;
· o’quvchilarning yoshi xususiyatlari;
· o’quvchi shaxsining ehtiyojlari.
Umumiy o’rta va o’rta maxsus ta’lim mazmuni o’quvchilarda atrof- muhit haqida umumiy tasavvurlarni hosil qilishi, ularni o’zlarining amaliy faoliyatlari uchun zarur bo’lgan bilimlarni izlash va bu bilimlarni hayotiy muammolami hal etishda qo’llashga o’rgatishi kerak. Ta’lim mazmuni o’quv rejalari, o’quv dasturlarida, darsliklarda aks ettiriladi.
XX asr 80-yillarida amaliy qo’llanilgan o’rta umumta’lim maktabi namunaviy o’quv rejalari maktabni yangilash vazifalariga, o’quv- taibiyaviy jarayonni hozirgi zamon talablari asosida tashkil qilishga mos kelmas edi. Bu o’quv rejasining eng asosiy kamchiligi — uni shakllantirishning haddan tashqari markazlashtirilishidir, bu esa maktablarning hammasi bir xil bo’lishi, taklif etilayotgan ta’lim idealining bir xilligiga olib keladi, unda shaxs, jamiyat va davlatning turli ta’limiy talablari hisobga olinmaydi; ko’p predmetlilik. o’quvchilaiga vazifalar ortiqchalik, og`irlik qiladi va ta’lim mazmunining sun’iy qisqaligi, aralashligi yuzaga keladi; bu ta’limning texnokratik yo’nalishi uning insonparvarlik va madaniy, badiiy-yaratuvchilik rolini yo’qotishiga olib keladi. O’quv rejasining ana shu va boshqa ko’plab kamchiliklari didakt olimlar va amaliyotchilar tomonidan keskin va haqli ravishda tanqid qilindi.
1991-yilda O’zbekiston Respublikasi mustaqillikka erishgach, uzluksiz ta’lim tizimini takomillashtirishga kirishildi. Bunday sharoitlarda ta’lim, yangi demokratik davlat barpo etish, madaniy va ma`naviy tiklanish, demokratik jamiyat va bozor munosabatlari shakllanishi, milliy fan va texnikaning rivojlanishini dunyo standartlari talablari darajasiga ko’tarishning asosi bo’lib qolishi kerak.
Umumiy o’rta ta’lim, o’rta maxsus, kasb-hunar ta’limi mazmuniga talablar ta’limni rivojlantirish davlat strategiyasi bilan belgilanadi. Bu strategiya respublikaning «Kadrlar tayyorlash milliy dasturi»da belgilangan (1997-yil), ta’limni tubdan isloh qilish, rivojlangan demokratik davlatlar darajasida yuqori malakali kadrlar tayyorlash bo’yicha milliy tizimni yaratish hisoblanadi. Ta’lim mazmunida quyidagi ikki jihat ko’zga tashlanadi: milliylik va umuminsoniylik.
Hozirgi sharoitda o’rta maktab, akademik litsey va kasb-hunar kollejlari uchun ta’lim mazmuni (o’quv rejalari)ni ishlab chiqishda ta’lim mazmunida quyidagi g`oyalar yetakchi o’rin tutadi:
1) insoniylashtirish;
2) insonparvarlashtirish;
3) integratsiyalashtirish;
4) standartlashtirish;
5) ko’p bosqichlilikka asoslanish;
6) amaliylashtirish;
7) axborotlashtirish;
8) individuallashtirish;
9) uzluksizlik.
Ta’lim mazmunini insoniylashtirish ta’lim jarayonida o’quvchi shaxsining ustuvor o’rin tutishi, uning shaxsi, xohish-istak va qiziqishlarini hurmat qilish, birinchi navbatda ularning qobiliyatlarini rivojlantirish, mustaqil hayotda o’z yo’llarini topib olishlari uchun sharoit yaratishni ko’zda tutadi. Insoniylashtirish gumanitar va tabiiy fanlarni optimal nisbatlarda bo’lishi, matematik, biologik, texnik kurslar mazmunini insoniylik haqidagi bilimlar bilan boyitishni ko’zda tutadi. Ta’lim mazmunida insonparvarlik g`oyalarining aks etishi o’quvchilarda fikrlash layoqatining shakllanishiga yordam beradi.
Ta’limni insoniylashtirish bu ta’lim tizimi va butun ta’lim jarayonini har bir inson huquqlarini hurmat qilish, pedagoglar o’rtasida o’zaro hurmatga asoslangan munosabatlarni rivojlantirish, ularning sog`liqlarini saqlash va mustahkamlash, shaxsiy qadr-qimmatlarining his etishlarini ta`minlash va shaxsiy imkoniyatlarini rivojlantirishga xizmat qiladi.
Ta’limni insonparvarlashtirish yangi tayanch o’quv rejasining ikkinchi muhim g`oyasidir. Ta’limni gumanitarlashtirish birinchi navbatda tayanch o’quv rejasida gumanitar fanlar hajmini oshirishda o’z ifodasini topadi (50 % dan ko’proq). Bu xususan estetik tarbiyani tashkil etishga o’quv vaqtini ikki barobar ko’paytirishga imkon beradi. Gumanitarlashtirish— bu ta’limning bosqichi va turidan qat’iy nazar asosiy ijtimoiy muammo — inson farovonligi muammosini hal etishga imkon beruvchi ta’lim mazmunini o’zlashtirishga yo’naltirishdir.
Ta’lim yangi mazmunini ishlab chiqishning uchinchi g`oyasi — ta’limni differensiyalashtirish. Bu yo’nalish majburiy kurslar bilan birga katta sinflarda chuqurlashtirilgan va ixtisoslashtirilgan o’qitish, fanlarni tanlash asosida olib borishni ko’zda tutadi. Sinfda, sinflar o’rtasida hamda turli yoshdagi o’quv guruhlarida fakultativ kurslarni individual, guruhli mashg`ulotlar hamda qiziqishlariga ko’ra to’garaklarni rivojlantirish ham ko’zda tutiladi. Differensatsiyalash — bu zamonaviy sharoitda ta’limni rivojlantirish umumiy yo’nalishi hisoblanadi. Respublikada o’tgan asrning 90-yillarida ta’limni differensatsiyalash
maqsadida ixtisoslashtirilgan maktablar va sinflar (fizika, kimyo, matematika, chet tillarini chuqur o’rganish bilan) litseylar, gimnaziyalar ochildi.
1997-yilda O’zbekiston Respublikasi Oliy Majlisi XI sessiyasida O’zbekiston Respublikasining «Ta’lim to’g`risida»gi Qonuni va «Kadrlar tayyorlash milliy dasturi»ning qabul qilinishi ta’lim tizimini rivojlantirishda yangi bosqich bo’ldi. Davlat ta’lim standartlari talablaridan kelib chiqib ta’lim dasturlarining yangi avlodi ishlab chiqildi.
Kurslarni integratsiyalashtirish ta’limning yangi mazmunini ishlab chiqishga qaratilgan yana bir g`oya o’quvchilarda, dunyoni yaxlit tasavvur qilish layoqatini rivojlantirishda umumlashtiruvchi, dunyoqarashni shakllantirish imkonini beruvchi integrativ fanlarni yaratish muhim ahamiyat kasb etadi.
Yangi yagona (tayanch) o’quv rejasida integratsiyalash hisobiga o’quv fanlari soni kamaytirildi, soatlarning umumiy hajmi ixchamlashtirildi. Xususan, «Tarix» fani umumiy tarix va O’zbekiston xalqlari tarixiga asoslanadi.
Standartlashtirish bu majburiy o’quv fanlari to’plamining soatlari aniq belgilangan hajmini belgilash. Ta’lim standartlari yordamida ta’lim muassasalarida o’quv ishlarining normativlari moslashtiriladi, o’quvchilar bilimlarini baholashning yagona mezonlari ishlab chiqiladi.
Ko’p bosqichlilik— bu ta’limning har bir bosqichida o’quvchining imkoniyat va qiziqishlari darajasiga javob bera oladigan bilim darajasiga erishish imkonini beruvchi ko’p bosqichli ta’lim jarayonini tashkil etishdan iborat. Turli bosqichlarning har birida o’qitishning yakuniy holati ta’limning sifatli yakunlanganligi hisoblanadi.
Amaliylashtirish— shaxs (o’quvchi)ni ijtimoiy faoliyatiga nazariy bilimlarni puxta o’zlashtirgan holda ularni amaliyotda faol qo’llay olishga tayyorlash. Ya`ni, shaxsda maktab ta’limi jarayonidayoq o’rta maxsus yoki oliy ta’lim muassasalari ta’lim tizimi, o’quv rejasi, fanlar bo’yicha ilmiy-nazariy bilimlarni chuqur va tizimli o’zlashtira olishga imkon beruvchi dastlabki ko’nikmalarni tarbiyalashga alohida ahamiyat beriladi.
Ta’limni axborotlashtirish o’quvchilarni o’qitish jarayonida hisoblash texnikasi va axborot texnologiyalaridan ommaviy va keng foydalanish bilan bog`liq bo’ladi. Ta’limni axborotlashtirish oxirgi o’n yillikda keng tarqaldi, buning boisi shuki, zamonaviy video-radiotexnika va komputerlarning ta’lim tizimida qo’llanilishi mumkin bo’lganligi hamda foydalanish nisbatan oddiyligidir.
Individuallashtirish ta’lim-tarbiya jarayonida o’quvchi va o’qituvchilar o’rtasidagi o’zaro munosabatlarning hamma turlaridan foydalangan holda ularning individual xususiyatlarini hisobga olish va rivojlantirish demakdir.
Uzluksizlik jamiyat hayotining tez o’zgarib borishi odamni doimiy ravishda ta’lim olish (mustaqil ta’lim olish)ga undovchi jarayon mohiyatini anglatadi.
Umumiy o’rta va o’rta maxsus ta’lim mazmunini tanlab olish tamoyil va me`zonlari. Maktab ta’limi mazmunini shakllantirish quyidagi umumiy tamoyillarga muvofiq amalga oshiriladi:
1. Ta’lim mazmunining barcha elementlari barcha bosqichlarda jamiyat, fan, madaniyat va shaxs rivojlanishi talablariga mos bo’lishi tamoyili. Bu tamoyil ta’lim mazmuniga an’anaviy bo’lgan bilim, ko’nikma va malakalar bilan birga jamiyatning rivojlanganligi, ilmiy bilim, madaniy hayot darajasi va shaxsning rivojlanish imkoniyatlarini aks ettiruvchi fanlarni kiritishni talab etadi.
2. Ta’limning yagona mazmunli va protsessual tomoni tamoyili. Bu tamoyil ta’lim mazmunini tanlashda bir tomonlama ilmiy yo’nalishni rad etadi. U aniq bir o’quv jarayonini amalga oshirish bilan bog`liq pedagogik haqiqatni hisobga olishni ko’zda tutadi. Bu umumiy o’rta  va o’rta maxsus ta’lim mazmunini loyihalashtirishda uni berish va o’zlashtirish tamoyillari hamda texnologiyasi, o’zlashtirish darajasi va u bilan bog`liq harakatlarni hisobga olish kerakligini anglatadi.
3. Ta’lim mazmunining yaxlit tuzilishi tamoyili. Bu tamoyil ta’lim tizimining turli bosqichlarida nazariy bilimlarning berilishi, o’quv fani, o’quv materiali, pedagogik faoliyat, o’quvchi shaxsi kabi tashkil etuvchilarining o’zaro mosligini ko’zda tutadi.
Oxirgi yillarda ta’lim mazmunini tanlash gumanitarlashtirish va fundamentallashtirish kabi tamoyillar yetakchi o’rin egallamoqda. Bu umumiy o’rta va o’rta maxsus ta’lim shaxsning insonparvarlik madaniyatini shakllantirishga yo’naltirilgan bo’lishini anglatadi. Insonparvarlik madaniyati birinchi navbatda bilim, hissiyotlar madaniyati, muomala va ijodiy harakatlar uyg`unligidir.
4. Ta’lim mazmunini insonparvarlashtirish tamoyili. Bu tamoyil birinchi navbatda o’quvchilarning umuminsoniy va milliy madaniyatni faol ijodiy va amaliy o’zlashtirishlari uchun sharoitlar yaratish bilan bog`liqdir. Buning uchun gumanitar g`oyalar umumiy ta’lim mazmuniga
singdirilishi kerak. Bu esa o’z navbatida gumanitar va tabiiy-ilmiy fanlarning o’zaro bog`liqligi va o’zaro munosabatlari tamoyilining o’zgartirilishini talab etadi, uning asosini shaxsga e’tibor qaratish tashkil etishi zarur.
5. Ta’lim mazmunini fundamentallashtirish tamoyili ta’limni gumanitarlashtirishdagi to’siqlarni yo’qotishga imkon beradi (an’anaviy pedagogikada uni ilmiylik, tushunarlilik va tarixiylik tamoyili sifatida qaraladi). U gumanitar va tabiiy-ilmiy bilimlarni birlashtirish, ketma- ketlikni o’rnatish va fanlararo aloqalarni o’quvchilarning idrok etish va amaliy faoliyat metodologiyasi mohiyatini anglab yetishlariga tayanishni talab etadi.
6. Ta’lim mazmunining ketma-ketligi tamoyili, bu tamoyil ta’lim mazmunini o’sib boruvchi yo’nalishda rejalashtirishdan iborat bo’lishini anglatadi, bunda birinchi navbatda har bir yangi bilim avvalgisiga tayanadi va undan kelib chiqadi.
7. Ta’limning mazmuni muntazamligi tamoyili. Ushbu tamoyil o’rganilayotgan bilimlar va shakllantirilayotgan malakalarni yagona tizimdagi o’rni, umumiy o’rta va o’rta maxsus ta’lim, barcha o’quv kurslari va yaxlit mazmunning bir-biriga hamda umuminsoniy, milliy madaniyat tizimiga kiruvchi tizim sifatida ko’rishni ko’zda tutadi.
8. Ta’lim mazmunining o’quvchilar yoshlari imkoniyatlariga mosligi tamoyili o’quvchilarning yosh darajasi va tayyorgarligini ko’zda tutadi. Ularga o’zlashtirish uchun u yoki bu bilimlar va malakalar tizimi o’zlashtirish uchun taklif etiladi.
Umumiy o’rta va o’rta maxsus ta’limning mazmunini shakllantirish ko’rib chiqilgan tamoyillarini zamonaviy o’rta maktablar va akademik litseylari uchun tanlab olish quyidagi mezonlar bo’yicha amalga oshiriladi:
· erkin fikrlovchi shaxsning rivojlanishi va uning madaniyatini shakllantirish masalalari mazmunini yaxlit aks ettirish;
· ilmiy va amaliy ahamiyati;
· ta’lim mazmunining murakkabligi, o’quvchilar imkoniyatlarining mavjud o’quv dasturlariga mosligi;
· ta’lim hajmining uni o’rganishga ajratiladigan vaqtga mosligi;
· maktab hamda litseylar bazasining zamonaviy talablarga javob berishi;
· umumiy o’rta ta’lim mazmunini qurishda xalqaro tajribalarni hisobga olish.
Davlat ta’lim standarti. O’quv reja, o’quv dastur
Ta’lim mazmunining rivojlanishida ko’zga tashlanayotgan zamonaviy tendensiyalaridan biri uni standartlashtirish (davlat miqyosida yagona qoidalar va talablar o’rnatilishi) hisoblanadi. Standartlashtirishda quyidagi ikki omil muhim ahamiyatga ega:
1) turli ta`lim muassasalarida tahsil olayotgan yoshlarning umumiy o’rta, o’rta maxsus, kasb-hunar bilimlar hajmining bir xillik darajasinita`minlovchi mamlakatda yagona pedagogik muhitni yaratish zarurligi;
2) O’zbekistonning jahon hamjamiyati tizimiga kirishi natijasida xalqaro ta’lim amaliyotida umumiy o’rta va o’rta maxsus, kasb-hunar ta’limi mazmunini rivojlanishi tendensiyalarining hisobga olinishi.
Davlat ta’lim standarti:
· ta’lim olish shaklidan qat`iy nazar bitiruvchilar erishishlari kerak bo’lgan ta’lim darajasini belgilovchi asosiy hujjat;
· o’quv fani bo’yicha yakuniy ta’limning yakuniy natijalarini belgilovchi asosiy hujjat;
· ta’lim dasturlari mazmunining minimumi, o’quvchilar tomonidan bajariladigan o’quv ishlarining maksimal hajmi, shuningdek, bitiruvchilarning tayyorgarlik darajalariga qo’yiluvchi talablarni belgilaydi.
O’zbekiston Respublikasining «Ta’lim to’g`risida»gi Qonuni bilan bir qatorda ta’lim standarti asosiy me`yoriy hujjat hisoblanadi. «Standart» ingliz tilidan tarjima qilinganda «me`yor», «namuna», «andoza», «model» ma`nolarini anglatadi. Standart yordamida, respublika miqyosidagi turli ta`lim muassasalarida ta’limning barqarorlik darajasini ta`minlashga erishiladi, o’quv ishlari normativlari moslashtiriladi, o’quvchilarning bilimlarini baholash mezonlari ishlab chiqiladi. O’quvchi davlat tomonidan belgilangan ta’lim standarti bilan cheklanishi mumkin, yoki bilimlarni yanada chuqurroq egallab olish maqsadida mustaqil shug`ullanish imkoniyatiga ega. Uning uchun qiyin bo’lgan yoki qiziqarli bo’lmagan fanni o’rganishda o’quvchiga standartga kiritilgan normativ minimum bilan cheklanish imkoniyati beriladi.
Ushbu holatda, o’quvchi o’ziga mos keladigan ta’lim yo’lini anglagan holda va mustaqil tanlab, o’z qiziqishlari, istagi, qobiliyatlari va intilishlarini amalga oshirish imkoniyatiga ega bo’ladi. Shakli va mazmuni bo’yicha tushunarli ifoda etilgan standart talablari oldindan o’quvchilarga va ularning ota-onalariga yetkaziladi.
Ta’limni standartlashtirish dunyoning rivojlangan mamlakatlarida, mukammal ravishda o’quv rejalari va dasturlarini ishlab chiqish, ta’limning ma`lum darajasini belgilash bilan amalga oshiriladi. Ammo «standart» termini o’zi ta’limga nisbatan yaqin davrlardan qo’llanila boshlangan. Davlat ta’lim standartlari ta’lim sifatini oshirishga imkon beradi. Ular ta’lim mazmuni minimal hajmini qayd etish va ta’lim darajasining quyi chegarasini belgilab beradi.
Ta’lim standartini kiritishdan avval bunday majburiy qoidalar mavjud emas edi. O’zlashtirishning aniq belgilangan chegaralari yo’qligi XX asrning 80-yillarida ko’pchilik bitiruvchilarning haqiqiy bilim darajalari juda past bo’lishiga olib keldi.
Davlat ta’lim standartlarini yaratish bo’yicha ishlar O’zbekiston Respublikasining «Ta’lim to’g`risida»gi Qonuni (1992-yil) qabul qilingandan keyin boshlandi. Mazkur hujjatning 6-bandida jahon ta’limi amaliyoti me`yorlariga mos keluvchi davlat ta’lim standartlarini yaratish zarurligi ta`kidlab o’tiladi. O’zbekiston Respublikasi Oliy Majlisining IX sessiyasida (1997-yil) O’zbekiston Respublikasining yangi tahriridagi «Ta’lim to’g`risida»gi Qonuni qabul qilingandan so’ng ta’lim dasturlari yangi avlodi yaratildi. Jahon amaliyoti tajribasi asosida yaratilgan ta’lim standartlari har bir fan bo’yicha o’zlashtirilishi zarur bo’lgan bilimlarning minimal darajasini belgilashga imkon berdi.
Davlat ta’lim standartlari tarkibiy tuzilishiga ko’ra quyidagilardan iboratdir:
1. Ta’limning yangi yoki aniqlashtirilgan maqsadlari, fanning o’rganish obyektlari va asosiy mazmunli yo’nalishlari ko’zda tutiladigan o’quv fanining umumiy ta`rifi.
2. O’quv fanining mazmuni, tayanch (invariant) darajasini tasvirlash.
3. Ta’limning majburiy natijalarini ifodalash, ya`ni o’quvchilarning o’quv tayyorgarliklari zarur bo’lgan minimal darajasiga talablar.
4. Bilim, ko’nikma va malakalarga qo’yiluvchi talablar, bu ularning majburiy tayyorgarliklari darajasining «o’lchamidir», ya`ni, tekshirish ishlari, testlar va alohida topshiriqlarni bajarishlariga qarab o’quvchilar tomonidan talablarning majburiy darajasiga erishilganligi haqida fikr yuritish mumkin bo’ladi.
O’quv dasturi— muayyan o’quv fani bo’yicha bilim, ko’nikma va
malakalar mazmuni, umumiy vaqtni muhim bilimlarni o’rganilishi bo’yicha taqsimlash, mavzularning ketma-ketligini belgilash hamda ularning o’rganilish darajasini yorituvchi me`yoriy hujjat.
Dasturda o’quv materialining ta’limning har bir yili va har bir sinf, kurs bo’yicha taqsimlanishi tuzilishi asoslab berilgan. Dasturda ko’rsatilgan bilim, malaka va ko’nikmalarni o’quvchilar tomonidan to’la o’zlashtirilishi o’qitish jarayoni muvaffaqiyatliligi va samaraliligi mezonlaridan biri hisoblanadi.
O’quv dasturlari namunaviy. ishchi va mualliflik bo’lishi mumkin.
Namunaviv o’quv dasturi u yoki bu ta’lim sohasiga nisbatan davlat ta’lim standartlari talablari asosida ishlab chiqiladi. O’quv dasturlari quyidagilardan iborat bo’ladi:
· ushbu fanni o’rganish maqsadlari, o’quvchilarning bilim va malakalariga asosiy talablar, o’qitish tavsiya etiladigan shakl va metodlari haqidagi tushuntirish xati;
· o’rganilayotgan materialning tematik mazmuni;
· kursning alohida savollarini o’rganishga o’qituvchi sarflaydigan taxminiy soatlari hajmi;
· dunyoqarashni shakllantiruvchi asosiy savollari ro’yxati;
· fanlararo va kurslararo bog`liqlikni amalga oshirish bo’yicha ко’rsatmalar;
· o’quv uskunalari va ko’rgazmali qo’llanmalar ro’yxati;
· tavsiya etiladigan adabiyotlar.
Namunaviy o’quv dasturlari Xalq ta’limi hamda Oliy va o’rta maxsus ta’lim vazirliklari tomonidan tasdiqlanadi, tavsiyanoma xususiyatiga ega bo’ladi. Namunaviy dastur asosida maktab, akademik litsey pedagogik kengashi tomonidan ishchi o’quv dasturlari ishlab chiqiladi va tasdiqlanadi. Namunaviy dasturdan farqli ravishda ishchi dasturda regional komponenti ta`riflanadi, o’quv jarayonini metodik, informatsion, texnik ta`minlash imkoniyati, o’quvchilarning tayyorgarligi darajasi hisobga olinadi.
Mualliflik o’quv dasturlari davlat standart talablarini hisobga olgan holda o’quv fanini qurilishi boshqacha mantiqidan iborat bo’lishi, u yoki bu nazariyalarni o’rganishga mualliflik yondashuvi, o’rganilayotgan hodisa va jarayonlarga nisbatan mualliflik nuqtayi nazarini aks ettirishi lozim. Bunday dasturlar ushbu fan sohasida pedagog, psixolog, metodistlarning tashqi retsenziyalariga ega bo’lishi kerak va ular mavjud bo’lganida maktab, akademik litsey hamda kasb-hunar kollejlarining Pedagogik Kengashi tomonidan tasdiqlanadi. Mualliflik o’quv dasturlari o’quvchilarning erkin tanlovi bo’yicha (majburiy va fakultativ) kurslar tashkil etishda keng foydalaniladi.
O’quv fani ta’lim muassasalarida o’quvchilarning yosh, idrok etish imkoniyatlariga muvofiq ularga muayyan fan sohasi bo`yicha umumiy yoki mutaxassislik bilimlarini berish, ko’nikma va malakalani shakllantirishni ta`minlovchi manbadir.
O’quv fanining mazmuni har bir pedagog tomonidan ixtiyoriy belgilanmaydi, balki ijtimoiy hodisa sifatida ta`limning tarixiy rivojlanishi davomida ishlab chiqiladi. O’rta maktab, akademik litsey va kasb- hunar kolleji o`quv fanlarini ilmiy bilimning umumiy tuzilishiga mos ravishda shakllantirish kerak deb hisoblovchi nuqtayi nazar eng keng tarqalgan va tan olingan hisoblanadi.
O’quv rejasi— me`yoriy hujjat hisoblanib (ta’lim muassasasi sertifikati) quyidagilarni belgilaydi:
· o’quv yili, chorak (semestr)lar va ta`tillarning davomiyligi;
· ushbu ta’lim muassasasida o’rganiladigan o’quv fanlari tartibi;
· o’qish yillari bo’yicha fanlarni taqsimlash;
· har bir fan bo’yicha yaxlit ta’lim davri va har bir sinf (kurs)da fanlarni o’rganishga ajratilgan soatlar hajmi;
· har bir fanni o’rganishga ajratilgan haftalik soatlar hajmi;,
· praktikumlar, ishlab chiqarish va pedagogik amaliyotlar hamda shu kabilarning davomiyligi.
O’quv rejasida, yana shuningdek, aniq bir o’quv muassasasi xususiyatlarini aks ettiruvchi, o’quvchilarning erkin tanlovi bo’yicha fakultativ va majburiy mashg`ulotlar aks ettiriladi.

Darslik va o’quv qo’llanmalari.
Ta’lim mazmuni va o’quv dasturlari o’quv adabiyotlarida loyihalashtiriladi. Bunday adabiyotlar sirasiga darsliklar va o’quv qo’llanmalari kiradi.
O’quv adabiyotlari orasida darslik alohida o’rin tutadi. Darslik muayyan o’quv fani bo’yicha ta’lim maqsadi, o’quv dasluri va didaktik talablarga muvofiq belgilangan ilmiy bilimlari to’g`risidagi ma’lumotlarni beruvchi manba bo’lib, u mazmuni va tuzilishiga ko’ra fan boyicha yaratilgan o’quv dasturiga mos keladi. Namunaviy o’quv dasturlari asosida yaratilgan darsliklar maqsadga muvofiq holda Respublika Xalq ta’limi, Oliy va o’rta maxsus ta’lim vazirliklari tomonidan barcha maktablar, akademik litseylar va kasb-hunar kollejlari uchun tavsiya etiladi. G`oyaviy va metodik jihatdan mukammal bo`lgan darslik ta’lim mazmuniga qo’yiladigan barcha talablarga javob bera olishi, o’quvchilar uchun qiziqarli, iloji boricha qisqa, tushunarli, ko’rgazmalilik nuqtayi nazaridan estetik xususiyatga ega bo’lishi kerak.
Darslik bir vaqtning o’zida ham barqaror, ham qulay tarkibiy tuzilmaga ega bo’lishi kerak. Darslik barqarorligiga ko’ra mustahkam asosga ega, mobilligiga ko’ra ega asosiy tuzilmaga dahl etmagan holda yangi bilimlarni tezlikda kiritish imkoniyatini namoyon etadi. Ularga qo’yiladigan talablar turli-tuman va qarama-qarshi bo`lib, mukammal darsliklarning yetishmovchiligi doimo his etiladi. Iqtisodiy rivojlangan mamlakatlarda muqobil, parallel darsliklar nashr etiladi, shu sababli o’qituvchilar va o’quvchilar ular orasidan eng yaxshilarini tanlab olish imkoniyatiga egalar.
Darslik o’quvchilarning ta’lim jarayonida, ongli ravishda va faol
ishtirok etishlari, o’quv materialini to`la o’zlashtirishlarini ta`minlashi kerak. Ana shu masalalarni hal etish yo`lida darsliklar quyidagi vazifalarni bajaradi:
1) motivatsion vazifa — bu vazifa o’quvchilarni ushbu fanni o’rganishga yo’naltiradigan, ularda ishga pozitiv munosabati va qiziqishini shakllantiruvchi rag’bat (sabab)larni hosil qilishdan iborat;
2) axborot vazifasi o’quvchilarga axborotlarni yetkazish, samarali usullar yordamida ularning bilimlari hajmini kengaytirishga imkon berdi;
3) nazorat-tuzatish (mashq qilish) vazifasi — ta’lim jarayoni, uning natijalarini tekshirish, o’quvchilarda o’zini baholash va tuzatish layoqati hamda zarur boigan ko’nikma, malakalarni shakllantirish uchun o’rganish mashqlarini tavsiya etishni nazarda tutadi.
4) muvofiqlashlirish vazifasi material ustida ishlash jarayonida ta’limning boshqa vositalari (xaritalar, ko’rgazmali materiallar, diapozitiv va boshqalar)ni jalb etishni ifodalaydi;
5) rivojlantiruvchi — tarbiyalovchi vazifasi darslik mazmunining o’quvchilarga ma’naviy-axloqiy ta`sir ko’rsatishi, kitoblar bilan ishlash jarayonida ulardan mehnatsevarlik, faol fikrlash, ijodiy qobiliyat kabi sifatlarni shakllantirishdan iborat;
6) o’qitish vazifasi darslik bilan ishlashda mustaqil bilim olish uchun zarur bo’lgan konspekt yozish, umumlashtirish, asosiysini ajratib ko’rsatish, mantiqiy eslab qolish kabi malaka va ko’nikmalarni rivojlantirishga yordam berishida ko’zga tashlanadi.
Ta’lim mazmuni o’quv materiali darajasida darsliklar bilan bir qatorda turli xil o’quv qo’llanmalari: adabiyot va tarix xrestomatiyalari, spravochniklar, matematika, fizika, ximiya bo’yicha masalalar to’plamlari, georafiya„ biologiya bo’yicha atlaslar. til bo’yicha mashqlar to’plamlari va boshqalarda ochib beriladi. O’quv qo`lanmalari darslikning ba`zi tomonlarini kengaytiradi va aniq masalalarni hal etish maqsadiga ega bo`ladi (axborot, mashq qilish, tekshirish).

Davlat me`yoriy hujjatlari.
Ta’lim mazmunini belgilovchi me`yoriy hujjatlar. Ilmiy pedagogik adabiyotlarda ta’lim mazmunini shakllantirishning quyidagi uch bosqichi ko’rsatiladi:

1) umumiy nazariy bosqich;
2) o’quv bosqichi;
3) o’quv materialini o’zlashtirish bosqichi, ya`ni, ta’lim mazmunining o’quv rejasi, o’quv dasturi va darsliklar kabi me`yoriy hujjatlarda o’z ifodasini topishi.
Umumiy o’rta, o’rta maxsus, kasb-hunar ta’limi mazmuni davlat ta’lim standart, o’quv rejalari mazmunida namoyon bo’ladi. O’quv rejalari quyidagilardan iborat: tavanch. namunaviy va maktab o’quv rejasi.
Umumiy o’rta hamda o’rta maxsus, kasb-hunar ta’limi muassasalari (akademik litsey va kasb-hunar kollejlari) uchun tavanch o’quv rejasi davlat ta’lim standartining tashkiliy qismi hisoblangan asosiy me`yoriy hujjat bo’lib, u na`munaviy va amaliy o’quv rejalarini ishlab chiqish uchun asos bo’lib xizmat qiladi. Tayanch o’quv rejasi davlat ta’lim standart tarkibiy qismi sifatida O’zbekiston Respublikasi Vazirlar Mahkamasi tomonidan tasdiqlanadi.
Maktab, akademik litsey va kasb-hunar kollejlarining namunaviv o’quv rejalari tayanch o’quv rejasi asosida tuziladi va O’zbekiston Respublikasi Xalq ta’limi hamda Oliy va o’rta maxsus ta’lim vazirliklari tomonidan tasdiqlanadi. Bu reja uzoq muddatga mo’ljallab tuziladi va uning asosida mavjud sharoitlarni hisobga olib ishchi o’quv reialari ishlab chiqiladi.

